
GRONDWET VAN DIE ELARDUSPARK TENNISKLUB

(Gestig op 14 Januarie 1975)

Hersieningnommer: 03

1. NAAM

Die naam van die klub is die “Elarduspark Tennisklub”, hierna genoem die Klub, geleë in Bostonstraat, Elarduspark, Pretoria, en met posadres: Posbus 914-1126, Wingatepark, 0153.  Die Klub is `n regspersoon, onafhanklik van sy lede.  Die klub is 'n Openbare Weldaadsorganisasie en registreer as sodanig ingevolge artikel 13(5) van die Wet op Organisasies Sonder Winsoogmerk, 1997 (Wet No. 71 van 1997) en voldoen aan enige ander vereistes ingevolge daardie Wet.

2. LIDMAATSKAP

Daar word onderskei tussen (a) volle lede, wat onbeperkte toegang tot die bane het tensy die bane met die Komitee se goedkeuring vir `n bepaalde doel gebruik word, en (b) weeksdaglede en junior/skolierlede, wat beperk word tot die gebruik van die bane op dae en tye deur die Komitee bepaal.  `n Junior lid mag ook `n volle lid word, in welke geval die regte en voorregte van `n volle lid van toepassing sal wees.

2.1
Beperking
Lidmaatskap word tot twintig volle lede per baan beperk.  Erelede (sien klousule 2.2) en junior lede word met die oog op hierdie klousule uitgesluit.

2.2
Erelidmaatskap
Lewenslange erelidmaatskap kan, op aanbeveling van die Komitee, by `n Algemene Jaarvergadering toegeken word aan `n persoon wat uitsonderlike bydraes/dienste tot die Klub gelewer het, mits daar geen teenstem is nie.  `n Erelid is van die betaling van ledegeld vrygestel.

2.3
Aansoek
2.3.1
Aansoek om lidmaatskap moet gedoen word op die wyse en vorm soos deur die Komitee voorgeskryf.

2.3.2
Die Komitee behou die reg voor om `n aansoek om lidmaatskap sonder verstrekking van redes te aanvaar of te verwerp.uitgereik

2.3.3
Die Komitee sal elke aansoeker om volle lidmaatskap nooi om vir meer as een sosiale geleentheid te kom speel, waartydens die aansoeker geëvalueer sal word. Die Komitee sal die aansoek dan op die volgende komiteevergadering oorweeg en die aansoeker van sy besluit in kennis stel.

2.4 Bedanking

As `n lid wat bedank het, weer by die klub wil aansluit, moet aansoek ingevolge klousule 2.3 gedoen word en die lid sal opnuut intreegeld moet betaal, tensy die Komitee besluit om nie sodanige geld te hef nie.

2.5
Verlof
As `n lid vir drie agtereenvolgende maande (tot `n maksimum van ses maande) nie van die Klub se fasiliteite gebruik kan maak nie, kan hy vooraf skriftelik by die Komitee aansoek om vrystelling van ledegelde vir daardie tydperk doen.  Waar `n lid vir langer as ses maande nie van die klub se fasiliteite gebruik kan maak nie, moet hy òf bedank òf na afloop van die ses maande of korter tydperk waarvoor vrystelling verleen is, weer begin om ledegelde te betaal.

3. ALGEMENE VERGADERINGS  

3.1.
Algemene Jaarvergadering
3.1.1
`n Algemene Jaarvergadering sal elke jaar na afloop van die finansiële jaar, beoog in klousule 5.2, maar nie later nie as voor die aanvang van die Gautengse winter-skoolvakansie, gehou word.

3.1.2
Die Komitee moet aan die Algemene Jaarvergadering `n verslag oor die aktiwiteite van die Klub, tesame met `n finansiële staat van die afgelope finansiële jaar, voorlê.

3.1.3
Die Komitee, beoog in klousule 4.1.1, word tydens die Algemene Jaarvergadering verkies.

3.2
Spesiale Algemene Vergadering
3.2.1
`n Spesiale Algemene Vergadering sal op grond van `n skriftelike versoek aan die Komitee byeengeroep word.  Dié versoek, met gespesifiseerde agendapunte, moet deur nie minder nie as een-vyfde van die volle lede onderteken word.  Indien `n Spesiale Algemene Vergadering nie deur die Komitee binne veertien dae na so `n versoek belê is nie, kan dit deur die versoekers op eie koste byeengeroep word.

3.2.2
`n Nuwe komitee  kan tydens `n Spesiale Algemene Vergadering verkies word.

3.3
Prosedure
3.3.1
`n Kennisgewing van enige algemene vergadering moet minstens veertien dae voor die datum van die voorgenome vergadering op die kennisgewingbord by die klub-huis geplaas word, met `n aanduiding van die plek, datum en tyd van die vergadering en die sake wat bespreek sal word.

3.3.2
Die Voorsitter van die Komitee, as hy teenwoordig is, is die Voorsitter van `n algemene vergadering.  In sy afwesigheid tree die volgende as Voorsitter op: Die Ondervoorsitter, of in sy afwesigheid een van die komiteelede, of in hulle afwesigheid iemand wat deur die vergadering aangewys is.

3.3.3
Slegs volle lede het stemreg op `n vergadering wat ingevolge hierdie klousule belê is.

3.3.4
`n Lid is op een stem geregtig, maar slegs lede wie se ledegelde ten volle betaal is, mag stem of aan die besprekings op `n algemene vergadering deelneem.

3.3.5
In die geval van `n staking van stemme het die Voorsitter `n beslissende stem benewens sy gewone stem.

3.3.6
Een-vyfde van die volle lede van die Klub, persoonlik teenwoordig, sal `n kworum by `n algemene vergadering vorm.

3.3.7
As daar binne dertig minute van die bepaalde tyd van `n vergadering nie `n kworum is nie, sal die vergadering, as dit op versoek van die lede byeengeroep is, nie gehou word nie. In enige ander geval bly dit uitgestel tot dieselfde dag die volgende week op dieselfde tyd en plek, ongeag of sodanige uitgestelde vergadering in die Gautengse winterskoolvakansie gehou word.  Indien daardie dag `n openbare vakansiedag is, word dit tot die eersvolgende dag wat nie `n openbare vakansiedag is nie, uitgestel.  As daar op `n uitgestelde vergadering nie `n kworum binne dertig minute teenwoordig is nie, vorm die lede teenwoordig, net nie minder as vyf nie, `n kworum.

3.3.8
Geen item op die agenda mag tydens `n algemene vergadering afgehandel word nie, tensy `n kworum van lede teenwoordig is op die tydstip wanneer die vergadering daardie item oorweeg.

4. KOMITEE

4.1
Samestelling

4.1.1
Die Komitee bestaan uit `n voorsitter, `n ondervoorsitter, `n sekretaris, `n tesourier en ses addisionele lede en moet uit ‘n gelyke aantal mans en dames bestaan.

4.1.2
Enige vakature wat gedurende die jaar in die Komitee ontstaan, kan deur die Komitee gevul word.

4.1.3
Slegs persone wat reeds een jaar volle lede van die Klub is, mag op die Komitee verkies of gekoöpteer word, behalwe in die geval van die voorsitter wat òf reeds drie jaar `n volle lid van die Klub moet wees òf minstens een jaar op die Komitee gedien het..

4.2
Vergaderings
4.2.1
Die Komitee vergader een keer per maand vir minstens 10 maande van die jaar, gedurende sy termyn. 

4.2.2
Vyf komiteelede vorm `n kworum op `n komiteevergadering.

4.2.3
Elke komiteelid het een stem, maar in die geval van die staking van stemme het die Voorsitter `n beslissende stem benewens sy gewone stem.

4.2.4
`n Komiteelid wat vir drie agtereenvolgende vergaderings sonder verlof afwesig  is, verbeur sy sitting op die Komitee.

4.3
Bevoegdhede
4.3.1
Die Komitee tree namens die Klub op en oefen sy bevoegdhede binne die perke van hierdie Grondwet uit.

4.3.2
Die Komitee mag reëls en regulasies maak, op voorwaarde dat dit nie teenstrydig met hierdie Grondwet of die voorskrifte van Gauteng-Noord Tennisassosiasie is nie.

4.3.3
Die Komitee mag enige persoon se lidmaatskap op grond van die volgende beëindig, met dien verstande dat die betrokke lid appèl mag aanteken by òf `n Algemene Jaarvergadering òf `n Spesiale Algemene Vergadering wat vir dié doel byeengeroep is:

(a)
Indien sy ledegelde agterstallig is en aan klousule 5.5.5 voldoen is.

(b)
Verontagsaming van die bepalings van hierdie Grondwet en die reëls en regulasies opgestel ingevolge klousule 4.3.2.

(c)
`n Lid wat hom wangedra, sal gedaag word om voor die Komitee sy saak te stel, waarna hy gewaarsku sal word dat by `n tweede oortreding van dieselfde aard hy summier geskors sal word.

(d)
`n Lid wat onaktief is, kan deur die Komitee geskors word nadat `n waarskuwing aan hom gerig is en hy steeds onaktief bly.

4.3.4
Die Komitee mag `n Junior Tennisklub vir skoliere tot stand bring en bestuur.

4.3.5
Die Komitee mag ooreenkomste ten opsigte van die Klub se bedrywighede en ook ter bevordering van tennis in die algemeen aangaan.

4.4
Pligte
Die Komitee sal -

4.4.1
die Klub se algemene sake en finansies reël en beheer;

4.4.2
uitvoering gee aan besluite geneem op algemene vergaderings gehou ingevolge klousule 3;

4.4.3
bepaal op watter dae sosiale spel plaasvind;

4.4.4
die speelwyse op sosiale dae reël;

4.4.5
kompetisies tussen lede reël;

4.4.6
die lede volgens die gehalte van hul spel gradeer;

4.4.7
uitvoerige reëls vir daagwedstryde bepaal; en

4.4.8
wedstryde met ander klubs reël.

5. FINANSIëLE ASPEKTE

5.1
Die Tesourier is persoonlik verantwoordelik vir alle ingesamelde gelde en moet sodanige gelde gereeld in die Klub se bankrekening stort. Die Komitee sal `n persoon aanstel wat nie `n komiteelid is nie om die boeke na te sien en verslag daaroor aan die Komitee te doen.

5.2
Die finansiële jaar van die Klub strek vanaf die eerste dag van Mei tot die laaste dag van April van die volgende jaar, albei datums ingesluit.

5.3
Intreegelde
Intreegelde vir `n nuwe lid is gelykstaande aan twee maande se ledegelde, tensy anders by `n Algemene Vergadering besluit.

5.4
Affiliasiegelde
`n Lid is verantwoordelik vir die betaling van affiliasiegelde wat deur die Suid-Afrikaanse Tennisassosiasie en die Gauteng-Noord Tennisassosiasie gehef word.

5.5
Ledegelde
5.5.1   (a)
Ledegelde word bepaal by `n algemene vergadering gehou ingevolge klousule 3.

(b)
Indien veranderde omstandighede voor die volgende Algemene Jaarvergadering `n hersiening van die ledegelde noodsaak, kan die Komitee `n verlaging/verhoging daarvan goedkeur. Sodanige aanpassing(s) word by die volgende Algemene Jaarvergadering, of by `n Spesiale Algemene Vergadering wat vir dié doel belê is, bekragtig of van `n bepaalde datum gewysig.

5.5.2
Ledegelde vir volle lede is ses maandeliks, of in die geval van `n nuwe lid vir die onverstreke maand(e), vooruitbetaalbaar vir die tydperk wat 1 Mei en 31 Oktober voorafgaan.  Ledegelde van weeksdaglede en juniorlede moet eenkeer per jaar betaal word.

5.5.3
Komiteelede word vir die duur van hulle termyn van die betaling van ledegelde vrygestel.

5.5.4
Ledegelde is aan die Tesourier betaalbaar. In die afwesigheid van die Tesourier sal `n ander komiteelid in sy plek waarneem.

5.5.5
As `n lid se gelde vir twee maande agterstallig is, sal hy skriftelik aangemaan word om die gelde, saam met enige boetegelde of rente waartoe die Komitee mag besluit, binne een maand na die datum van sodanige kennisgewing te vereffen.  By gebreke hiervan kan die lid weerhou word om die bane te gebruik tot tyd en wyl alle verskuldigde gelde betaal is.

6. ALGEMEEN

6.1
Die spelreëls van die Suid-Afrikaanse Tennisassosiasie geld vir die Klub.

6.2
Elke lid wie se ledegelde betaal is, is geregtig om een gas per maand op `n sosiale dag teen betaling van `n bedrag wat die Komitee voorskryf en een gas per maand gratis op `n nie-sosiale dag te bring. Die Voorsitter moet vooraf daarvan in kennis gestel word en hy het beheer oor die aantal gaste wat op een spesifieke sosiale dag toegelaat word sodat dit nie die getal van ses oorskry nie.

6.3
Besware en aanbevelings moet skriftelik by die Sekretaris ingedien word.

6.4 Tennisdrag moet aan SATA se vereistes voldoen.

7. VERTOLKING EN WYSIGING VAN GRONDWET

7.1
Oral waar in hierdie Grondwet die manlike persoonsvorm gebruik word, geld die vroulike vorm ook.

7.2
Waar twyfel oor die betekenis van enige klousule van hierdie Grondwet bestaan, is die vertolking van die Komitee bindend tot die volgende Algemene Vergadering, wanneer die saak vir `n beslissing voorgelê sal word.

7.3
Geen wysiging mag aan hierdie Grondwet aangebring word nie, tensy -

(a)
behoorlike kennisgewing daarvan ingevolge klousule 3.3.1 geskied en `n volledige bewoording van sodanige wysiging in die kennisgewing vermeld word; en

(b)
minstens twee-derdes van die lede wat persoonlik tydens die Algemene Vergadering teenwoordig is, sodanige wysiging goedkeur.

HIERDIE GRONDWET IS GOEDGEKEUR TYDENS `N ALGEMENE VERGADERING GEHOU OP 10 JUNIE 2006.

Verklaring dat die klub as ‘n Openbare Weldaadsorganisasie geregistreer is ingevolge artikel 13(5) van die Wet op Organisasies Sonder Winsoogmerk.
Verander die finansiële jaar na die 1e dag in Mei tot die laaste dag van April.

Verander die samestelling van die komitee sodat dit in totaal uit ‘n gelyke hoeveelheid mans en dames bestaan.  

Skrap algemene reëls (paragraaf 6) wat nie meer van toepassing is nie.  

 
	W Havenga
	17/5/2005


